
Записник од одржана јавна консултација со граѓански организации во Кочани 

Општина Кочани во соработка со Мобилниот ресурсен центар и тимот на проектот „ЕУ поддршка за Граѓанскиот ресурсен центар“ на 24 декември 2025 год., во 12:00 часот во Венчалната сала во Кочани организираше јавна консултација со граѓански организации во Кочани. 
Средбата имаше цел локалните организации да се информираат за актуелните случувања за развој на граѓанското општество на национално ниво, можностите за финансирање и јакнење на граѓанските организации, можностите што ги нуди Граѓанскиот ресурсен центар и други теми и прашања кои се од интерес за функционирањето на организациите на локално ниво. 
Покрај претставници на граѓански организации од Кочани, на настанот присуствуваа и претставници од општинската администрација, млади активисти и волонтери што соработуваат со граѓанските организации: Општинска организација на Црвен крст – Кочани, Авена – Кочани,, ЦРЗ „Светла иднина“ – Кочани,  „Медиа плус“, Канал 8.
Претставници на здруженија дискутираа за нивните активности во текот на 2025 година, како и за предизвиците со коишто се соочија, имајќи ја предвид севкупната општа состојба во Кочани, по трагичниот настан на 16 март 2025 година.

Членови на Мобилниот ресурсен центар ја истакнаа поддршката којашто со технички услови можат да ја добијат граѓанските здруженија.

Од претставници на Општина Кочани беше истакнато дека во текот на 2025 година Локалниот младински совет – Кочани беше еден од најактивните чинители во поттикнувањето на младинскиот активизам.

Членовите на Локалниот младински совет – Кочани беа вклучени во проект на Центарот за социјални иновации „Блинк 42-21“ и учествуваа во обука за млади за процесите на дигитална трансформација и дигитализација. Обуката се одржа во Албанија, од 4 до 8 април 2025 година.

Имајќи ја предвид севкупната состојба во која се најде Кочани по трагедијата во „Пулс“, на 16 март 2025 година, Локалниот младински совет во текот на летниот период ја продолжи соработката со Центарот за психо-социјална и кризна акција (ЦПКА)-Малинска од Скопје. Членовите на ЛМС беа вклучени во процесот на истражување за актуелни потреби и состојби по несреќата во дискотеката „Пулс“. Ова истражување беше со цел да се добие информација за потребите на младите и за тоа со што се соочуваат и како се справуваат младите по трагедијата што го смени лицето на градот и на животите на кочанци. Учеството и активното вклучување на младите во унапредување на состојбите – да стане силна поддршка и помош на најранливите, како и да доведе до значајни промени во животот на заедницата во Кочани и регионот.

По спроведените анализи, ЦПКА – Малинска од Скопје, со поддршка од Општина Кочани подготви летна програма со низа активности од различен карактер: спортски, креативни, рекреативни, уметнички, филмски, шаховски и сл., со цел да ја анимира јавноста и да го поттикне младинскиот активизам.

Значајна поддршка на младите од Кочани беа и активностите реализирани со Психолошкиот центар при групацијата Алтернатива од Скопје, преку реализирани работилници на групи за поддршка, во коишто беа вклучени психолози, психијатри и млади професионалци коишто се соочиле со последици од трагедијата (пожарникари, доброволци, службеници, наставници и сл.).

Како заклучок на младинскиот активизам во 2025 година, којашто беше исклучително тешка за Кочани, по катастрофалната загуба на 63 млади лица и на 210 повредени е дека процесот на закрепнување за младите е сложен, како за нивното физичко, уште повеќе и за нивното ментално здравје и дека индивидуалните потреби не можат и не смеат да се приопштат. За ставање на младинскиот активизам во функција на енергија што ќе придонесе за подобрување на севкупната општа слика, потребна е континуирана работа уште од претшколска возраст, насочување и препознавање на потребите и можностите на децата и младите. Тоа е процес без прекин, со ангажирање на воспитно-наставни кадри и служби од различни сфери што ќе водат континуирана грижа за младите во локалната заедница.

Јавната консултација со граѓанските организации заврши во 12:55 ч. 

25.12.2025 г.

Кочани                                                                                               Општина Кочани

